'Senjata rahsia’ universiti

UNIVERSITI Kebangsaan Malaysia (UKM) yang menerapkan gaya 'Brutalism' melalui struktur konkrit teguh, yang melambangkan semangat progresif pasca merdeka.

Pencapaian lima Universiti Penyelidikan (RU) negara yang diiktiraf dalam kedudukan 10 terbaik di Asia Tenggara melalui Penarafan
QS 2026 membuktikan Malaysia kini berada di landasan tepat sebagai hab pendidikan global.

Namun, di sebalik kualiti akademik, ada satu lagi 'senjata rahsia' yang sering menjadi penentu keputusan pelajar memilih sesebuah
universiti iaitu kecantikan persekitaran dan kemantapan prasarana.

Sejauh mana faktor fizikal ini mampu memberi impak kepada prestij sesebuah universiti?

Untuk mengupas isu ini, Pemaju dan Pemilik (P&P) menemubual profesor di Jabatan Kejuruteraan Elekirik, Elektronik dan Sistem,
Fakulti Kejuruteraan dan Alam Bina (FKAB), Universiti Kebangsaan Malaysia (UKM) Prof Ir. Dr Mohd Syuhaimi Ab Rahman.

Beliau berkata, persepsi awal yang mengukir minat seseorang pelajar untuk menyambung pengajian bermula daripada keterlihatan
fizikalnya.

"Suasana yang kondusif, prasarana lengkap dan persekitaran selamat adalah ciri idaman setiap pelajar mahupun ibu bapa.

"Lihat sahaja universiti elit dunia seperti Universiti Oxford atau Institut Teknologi Massachusetts (MIT). Institusi ini tetap
mengutamakan prasarana bertaraf 'bintang' sebagai refleksi kepada nama besar mereka," katanya.

Menurutnya, kampus tempatan sebenarnya tidak kurang hebatnya dalam menawarkan gabungan landskap hijau dan seni bina
ikonik.

Beliau mengambil contoh UKM yang menerapkan gaya ‘Brutalism' melalui struktur konkrit teguh, yang melambangkan semangat
progresif pasca merdeka.

"Kita juga ada Universiti Malaysia Sabah (UMS) yang sering mendapat jolokan kampus paling cantik di Asia kerana kedudukannya
di pinggir pantai, terdapat muzium marin dan masjid indah.

"Selain itu, universiti seperti Universiti Sains Malaysia (USM) dengan konsep ‘Universiti Dalam Taman' dan Universiti Utara Malaysia
(UUM) sebagai 'Universiti Di Dalam Rimba' memberikan ketenangan luar biasa yang membantu proses pembelajaran.

“Universiti Islam Antarabangsa Malaysia (UIAM) mempunyai persekitaran kampus yang indah, hijau dan tenang, terutamanya di
kampus induk Gombak yang dikelilingi hutan serta seni bina Islamik yang unik. Digelar 'Hogwarts of Malaysia' kerana seni bina
bumbung biru yang megabh, dikelilingi taman dan masjid yang indah," katanya.

UNIVERSITI Islam Antarabangsa Malaysia (UIAM) dikelilingi hutan serta seni bina Islamik yang unik hingga digelar 'Hogwarts of Malaysia' kerana seni bina bumbung
biru yang megah, dikelilingi taman dan masjid.

Beliau berkata, Universiti Malaysia Terengganu (UMT), Terengganu juga terletak di lokasi strategik di Kuala Terengganu dengan
pemandangan laut yang menakjubkan dan menenangkan.

Katanya, semua kampus berkenaan dan kampus lain yang tidak tersenarai bukan sahaja menjadi tempat menuntut ilmu, malah
destinasi 'O0TD' dan kunjungan santai kerana keindahan persekitarannya.

Menurut beliau, ketenangan kampus bukan sahaja memberi manfaat kepada warga kampus, malah masyarakat sekitar.

Bercakap mengenai prasarana pembelajaran, Dr Syuhaimi menegaskan bahawa dewan kuliah dan makmal perlu berevolusi
mengikut arus zaman.

Beliau memberi penekanan khusus kepada Makmal Pengajaran Industri yang disifatkan sebagai pelaburan strategik.
"Prasarana ini membolehkan kepakaran dan peralatan industri dibawa masuk terus ke kampus melalui penajaan.

"Penuntut dapat mempelajari sesuatu yang 'segar’ daripada industri tanpa perlu keluar ke lapangan. la adalah simbol kepercayaan
industri terhadap kualiti pendidikan kita,' katanya.

Bagi beliau, kemudahan umum seperti kafetaria, ruang santai dan laluan pejalan kaki juga memainkan peranan sebagai 'rawatan
minda' buat penuntut.

Malah, beliau tertarik dengan model beberapa universiti di China yang menyediakan ruang terapi seperti tanaman bonsai untuk
kesihatan mental penuntut.

Mengulas mengenai kelestarian masa depan, Dr Syuhaimi berpendapat, setiap institusi perlu bijak menguruskan kemampanan
kewangan bagi menyelenggara semua kemudahan ini.

"Membentuk persekitaran cantik dan prasarana lengkap memerlukan aliran pendapatan yang mampan. Universiti tidak boleh lagi
bergantung sepenuhnya kepada dana kerajaan.

'Strategi mempelbagaikan hasil melalui perkongsian industri dan aktiviti komersial adalah kunci agar kita kekal relevan dan
bersaing di peringkat antarabangsa,’ katanya.

